
Christoph Mörgeli sto tadlar critica massiva
Il «Bund» ha publitgà extracts dal rapport academic

DA CLAUDIA CADRUVI / ANR

■ Ins è disà ch’el parta ora dretg e sa-
nester – ma cunzunt vers la sanestra.
Uss vegn Christoph Mörgeli sez sut
squitsch e quai entras ses schef nov
Flurin Condrau. Ier ha il «Bund» publi-
tgà ina contribuziun che munta in
culp fatal per la reputaziun dal cusse-
glier naziunal. Cun in surrir crititge-
scha Christoph Mörgeli ses adversaris
politics. Il professer per istorgia medici-
nala na sa restrenscha betg d’exprimer
sia opiniun. Anzi, el fora gugent cun
teccas persunalas. Sch’el chatta adagur
in sbagl tar in concurrent politic n’en-
conuscha Mörgeli ni remischun ni per-
dun e commentescha cun spretsch il
cumportament.

Ier ha il «Bund» publitgà extracts dal
rapport academic annual 2011 da l’Insti-
tut d’istorgia medicinala a Turitg. Il rap-
port constatescha mancanzas en las do-
menas che Mörgeli tgira entaifer l’insti-
tut, cunzunt en ses museum.

Pertge n’è il rapport betg public?
Tut ils rapports academics chattan ins sin
la pagina d’internet da l’institut.Ma quel
dal 2011, lez manca anc. Quest rapport
ha scrit Flurin Condrau, il nov schef da
Mörgeli. Al «Bund» ha ditg Condrau:
«Jau hai dà giu ad uras il rapport acade-
mic. La direcziun da l’universitad n’ha
fin uss anc betg dà liber il rapport.» Pli
bler n’ha el betg vulì tradir «pervi da mo-
tivs giuridics».

A l’Universitad da Turitg enconuscha
gia in vast ravugl da persunas il rapport
ed uschia ha er il «Bund» procurà las 30
paginas. La gasetta bernaisa citescha en-
tiras passaschas.

Midà nagut dapi 22 onns
Il museum per istorgia medicinala cun-
tegnia mendas e saja senza dubi antiquà,
hai num en il rapport. Ils ultims onns sa-
jan ils museums vegnids professiunali-
sads. Da quai na sentian ins nagut en il
museum. A curta vista stoppian ins ex-
num curreger tschertas indicaziuns. A

lunga vista dovria quai ina nova concep-
ziun da l’exposiziun sch’ins na veglia betg
serrar il museum. «Actualmain munta il
museum per l’istorgia medicinala scien-
tifica ina gronda ipoteca.»

Pertutgant il tema Aids relatta ina ta-
bla d’infurmaziun en il museum: «Ina te-
rapia efficazia na datti da preschent anc
betg.» Quai valiva il 1990, scriva il
«Bund». Dapi il 1996 existia ina terapia
che levgeschia considerablamain la vita
dals pazients d’aids.

In donn per l’entira universitad
La collecziun d’objects da l’institut me-
dicinal istoric tutgia para tar las pli gron-
das dal mund. 100 000 objects dumbria
la collecziun, vegn pretendì. E quests
objects avess Mörgeli da tgirar sco con-
servatur. Ma quant gronda che la col-
lecziun è propi na sa nagin dir cun segir-
tad. Il rapport da Condrau palaisa che
plirs dieschmillis objects na sajan betg
cataloghisads e fetschian pulvra en curu-
nas avertas. «Nus na pudain betg parter

dad ina collecziun scientifica e stain
avant grevas decisiuns. En quest cas sa
tracti era fitg concret d’impedir donns
etics, giuridics e scientifics da l’institut,
da la facultad ed a la fin dals quints da
l’entira universitad.»

En quest connex menziuna il «Bund»
che ossa d’umans na vegnia betg conser-
vada amoda seriusa en la collecziun e che
perfin baras na vegnian betg tegnidas si
en urden.

Nagin vul tadlar
prelecziuns da Mörgeli

Sper sia lavur da curatur ha Mörgeli sco
professer da porscher prelecziuns. «Per ils
students da tuttas facultads è vegnì pur-

schì museologia medicinala. Questas pre-
lecziuns n’han ins pudìmanar atras ni du-
rant il semester da primavaira ni en il se-
mester d’atun 2011 pervi damancanza da
students. Davart las raschuns per la man-
canza d’interess dals students pon ins mo
specular, perquai che la prelecziun n’ha
ancmai pudì vegnir realisada e damai ch’i
n’existan uschia era nagins documents
d’evaluaziun», stat scrit en il rapport.

Sulet la prelecziun da Mörgeli davart
«ErzählteMedizingeschichte» saja vegni-
da realisada. En lezza prelecziun na cum-
para Mörgeli dentant gnanca sez, ma-
bain anteriurs medis u professurs da me-
dischina che raquintian da temps pas-
sads.

Structuras favuraivlas per famiglias
sco factur da success

Realisà l’emprima mesadad dal project «IPM grischunas en acziun»
■ (cc) Nov interpresas pitschnas e
mesaunas (IPM) dal Grischun lavuran
vi da structuras favuraivlas per fami-
glias en lur manaschis. Dacurt ha gì
lieu in emprim barat en il rom dal pro-
ject «IPM grischunas en acziun:
structuras favuraivlas per famiglias
sco factur da success»dal post da stab
per l’egualitad da las schanzas. Min-
tga IPM è differenta. Perquai dovra ella
mesiras individualas e fatgas «sin mesira»
sch’ella s’occupa da la dumonda co ch’el-
la duai survegnir structuras pli favurai-
vlas per famiglias. Durant l’ultim mez
onn han nov IPM da la Val dal Rain gri-
schuna laschà analisar cun success lur
cundiziuns da lavur. Quai cun il sustegn
professiunal dal post spezialisà «UND».
Plinavant han las IPM elavurà emprims
plans da mesiras.

A l’emprima maisa radunda da
gievgia, ils 6 da settember 2012, nua che
represchentantas e represchentants da
tut las nov IPM èn sa radunads ad in ba-
rat, èn vegnidas discutadas las emprimas
mesiras da success. Sco sfidas han las re-
preschentantas ed ils represchentants da
las IPM numnà la problematica d’acqui-

star cun success forzas spezialisadas sco
er da communitgar e da render fritgaivlas
vers anora e vers anen las structuras fa-
vuraivlas per famiglias da l’interpresa.
Propostas da soluziun en chaussa èn ve-
gnidas elavuradas en gruppas. Fin a la
proxima maisa radunda che ha lieu la
primavaira 2013 vegnan las nov IPM a
realisar lur plans da mesiras ed a rimnar
experientschas.

Interpresas da tut ils secturs
Las IPM grischunas che s’engaschan en
il project dal post da stab per l’egualitad
da las schanzas represchentan quasi
l’entir spectrum da branschas dal chan-
tun. Represchentads èn ils secturs da
l’economia d’energia (IBC energia aua
Cuira), da la gastronomia (Merz Gastro
SA), dal commerzi (Josias Gasser Mate-
rialias da construcziun SA), da la vendi-
ta (Do it, Baumarkt SA), da la tgira
(Spitex Cuira), dal traffic public (Bus da
la citad da Cuira SA), da la lingua e cul-
tura (Lia Rumantscha), da l’hotellaria
(hotel Stern) e dal svilup da programs
da computer (Wenzel Metromec SA).
Tut en tut profiteschan en l’avegnir cir-

ca 700 collavuraturas e collavuraturs en
questas interpresas da pudair coordinar
meglier la professiun cun la famiglia e
cun la vita privata. In enritgiment per
quest project è il fatg ch’igl èn partici-
padas d’ina vart interpresas nua che
quasi mo umens u mo dunnas lavuran,
ma da l’autra vart er interpresas cun
teams maschadads.

En la proxima fasa dal project vegnan
ils resultats analisads ed evaluads ense-
men cun las interpresas. La finamira dal
program è quella da laschar profitar las
IPM localas da las experientschas d’au-
tras firmas e d’autras regiuns e da crear
ina conscienza per ils aspects economics
positivs da cundiziuns da lavur favurai-
vlas per las famiglias. Il project vegn ac-
cumpagnà d’in cussegl consultativ cun
represchentantas e represchentants da fe-
deraziuns economicas, dad IPM sco er
da persunas da la politica e da l’econo-
mia. El vegn finanzià dal chantun Gri-
schun, da la confederaziun e da sponsurs
grischuns.

Dapli infurmaziuns sut www.stagl.gr.ch,
www.und-online.ch e
www.berufundfamilie.admin.ch

Dapi il favrer 2011 è Flurin Condrau
directur da l’Institut e dal Museum
per istorgia medicinala aTuritg. Cun-
quai è Condrau il schef da Christoph
Mörgeli.

Condrau è burgais da Mustér ed è
creschì si ad Oberrieden (ZH) sco figl
dal dentist Bernard Condrau.

Flurin Condrau ha studegià istor-
gia, sociologia ed economia publica a
Turitg ed ha promovì aMinca cun ina

lavur davart l’istoriga da la tuberculo-
sa. Avant ch’el è puspè sa chasà en
Svizra ha el lavurà sco docent a l’Uni-
versitad da Sheffield ed a l’Universitad
da Manchester.

Ier n’ha Condrau betg vulì prender
posiziun davart il cuntegn dal rapport
annual academic ed ha renvià al ser-
vetsch da medias da l’Universitad da
Turitg. Ma era là n’han ins betg vulì
dir dapli.

Il nov schef da Mörgeli ha num Flurin Condrau

